
     Бөйөк Ватан һуғышы оло быуын кешеләренең яҙмышын ҡырҡа үҙгәртеүсе ваҡиға була. Ҡәһәрле йылдарҙа кемгәлер яу яланында мәңгелеккә ятып ҡалырға, кемгәлер еңеү яуларға, кемгәлер емерек хужалыҡты аяҡҡа баҫтырырғо тура килә.
     Башҡортостан илебеҙҙе һаҡларға бик күп ул һәм ҡыҙҙарын ебәрҙе. Ошо исемлектә минең ҡартатайым Ибраһим Шәһийыһанов та була.Ул Иҫке Ибрай ауылында күп балалы ғаиләлә алтынсы бала булып донъяға килә. Бик ауыр йылдарға тура килә ҡартатайымдың бала сағы. 
Ата- әсәһенә ярҙам итеү ниәте менән ул ун ике йәшенән колхоз аттарын ҡарай башлай. Үҙенең эшсәнлеге, тырыш хеҙмәте менән иптәштәренең дә, етәкселәрҙең дә ихтирамын яулай. 
Ил күген ҡара һуғыш болото ҡаплағанда ҡартатайыма 16 йәш була. Тап ошо йылдарҙа ул өләсәйем Нажиә Хөсәйен ҡыҙы менән таныша. Улар дуҫлашып китәләр. Өләсәйем, көтөп алырға һүҙ биреп олатайымды һуғышҡа оҙатып ҡала.
Ибраһим ҡарататайым илебеҙҙең күп ҡалаларын фашистарҙан ҡотҡарыуҙа ҡатнаша. Ҡаты алыштарҙың береһендә ул яралана. Ауыр хәлдә госпиталгә килтерәләр, табиптар тырышлығы менән ул иҫән ҡала.
1945 йылда ҡартатайым тыуған ауылына ҡайта. Еңеү көнөнән һуң ҡәҙерле кешеләребеҙ ғаилә ҡороп ебәрәләр. Бик бәхетле татыу ғүмер кисерәләр, ете бала тәрбиәләп үҫтерәләр. Һәр береһенә тейешле белем биреп аяҡҡа баҫтыралар.
   Ибраһим ҡартатайым менән Нажиә өләсәйем йәшәгән йорт оҙаҡ йылдар “Өлгөлө йорт” булып иҫәпләнде. Ауыл халҡы бик ихтирам итте үҙҙәрен.
    Ибраһим ҡартатайым беҙҙең өсөн һәр ваҡыт өлгө булды. Ул беҙҙе тормошта бер ҡасан юғалып ҡалмаҫҡа, тик алға барырға кәрәк тип өйрәтә ине.
Тыныс йоҡла, олатай! Һинең яҡты йөҙөң, аҡыллы һүҙҙәрең һәр ваҡыт күңел түрендә һаҡланыр.

